
Ayatüshi Jesús aashajaain namaa na nikirajüinkana 
sünain nümüin namüin: “Nnojo mojuin jaa'in. Anakaja 
ayatüle jia sünain jünoujain nünain Maleiwa maa'aya 
aka tana'inya. Chaa eere kepiain chi Tashikai, wainma 
ma'i paü. O'uneechi taya joolu'u chamüin jüpüleerua 
süpüla yapainjatüin 
tatüma tü 
paükalüirua 
jüpüla.”



“Müleka nnojoruleje eein shia, nnojotsüje taküjain 
achiki jümüin. Aniin taya o'unüinjachin joolu'u süpüla 
yapainjatüin tatüma tü paükalüirua jüpüla, ale'ejeechi 
taya joo'omüin süpüla tasaajüin jia süpüla chainjanain 
jia eere taya.”



Taya Juan chi juwalakai, wanaawajiraasü 
takuaippa jümaa sünain waluwataaushin 
nütüma Maleiwa je sünain 

wachecherüin waa'in 
su'unnaa tü müliaa 

                                                    we'rakat saaliijee 
                                                    wanoujain nünain 
                                                    Jesús. 



Taküjainjatü joolu'u jümüin tü te'rakat wanaa 
sümaa püreesain taya chaa sulu'u wane mma 
kanüliasü Patmos pasanainkat sünain 

palaa. Püreesashi taya 
saaliijee tanoujain 

                                                   nünüiki Maleiwa 
                                                   je saaliijee aküjaa 
                                                   sümüin wayuu sünain 
                                                 niain Jesús 
                                               Tasenyotsein.



Shiasa mapa yaaulerü, na'anaain taya chi Naa'inkai 
Maleiwa. Shii'iyataakalaka tamüin chaa iipünaa wane 
einasee süpülajatü aluwatawaa, je eeshi chi 
Maleiwakai joyotüin saa'u.



Taapakalaka joo sünüiki tü aapieekalüirua chaa 
iipünaa je sünüiki süpüshua tü wayuukolüirua, na 
kato'uchiikana je na 
mmaapüshiikana, otta shi'ira 
süpüshua tü kasa katakat o'u 
sainküin mma je shiroku palaa. 



Ee'irajüshii naya sünain maa: “Anashi 
wa'waajüle chi joyotakai saa'u tü einaseekat 
oo'ulaka chi Anneetchonkai, süka 
nalana'aleeinya ma'i sünain 
pülashiin naya. Kojutüinjana 
naya waneepia watüma süpüla 
ka'ikat süpüshua”. 



Te'rakalaka wane Jerusalén jeket, tü pueulo aisükat 
nüpüla Maleiwa, sünain süshakatüin chajee iipünaajee 
eejee chi Maleiwakai. Anashaatasü ma'i sukuaippa tü 
pueulokat, maa aka wane jierü a'anaaushikat nüpüla 
chi su'wayuuseinjachikai. 



Taapakalaka joo wane pütchi eejee tü einaseekat 
sünain emetuluin ma'i sünain maa: “Eejeechi joolu'u 
chi Maleiwakai sümaa wayuu je kepiainjachi nia 
namaa. Nüpüshinjana naya. Eeinjachi nia namaa 
waneepia süka niain Namaleiwasein.”



Nii'iyatakalaka tamüin chi aapieekai wane süchi 
jorotto'ulu ma'i, maa aka saa'in rouya, tü katakat 
atüma so'u wayuu. Kekiisü eejee niinase chi 
Maleiwakai je chi Anneetchonkai.



Je nnojotsü che'ojaain nuwarala chi ka'ikai je 
nuwarala chi kashikai, süka warattuuin ma'i tü 
pueulokat nütüma chi Maleiwakai je süka chuwatuuin 
shia nütüma chi Anneetchonkai.



Nnojoleerü ekerotinnüin sulu'umüin tü pueulokat 
kasa eekai nülerajüin Maleiwa, maa aka na eekai 
naa'inrüin kasa mojusü sünain 
a'waajaa maleiwayaasü 
oo'ulaka eekai naküjain 
alawaa. Nayeena 
ekerotka namüiwa na 
wayuu ashajünakana 
anülia sulu'u 
nükaralouktase chi 
Anneetchonkai, tü 
kalu'ukot nanülia na 
wayuu ee'iranajaakana 
aa'in nütüma Maleiwa.



“Nümülialeena naya. Müiria 
nnojolüin ouktaa, mojuu aa'in, 
a'yalajaa, je saalii ayuulii, süka 
sülatüitpain süpüshua'ale 
makat aka tia”. 



Je yala sulu'u tü pueulokat, nnojotsü kasain 
nülerajüin Maleiwa. Tü eekat sulu'u tü pueulokat, 
shia niinase chi Maleiwakai oo'ulaka chi 
Anneetchonkai, eere na'waajünüin natüma na 
anoujashiikana, na 
e'reenakana 
nu'upünaa, 
na kanainkana 
nünülia 
ne'ipo'unain.



Te'rakalaka joolu'u napüshua na wayuu ouktakana 
paala sha'washawalüin nümülatu'u chi joyotüshikai 
saa'u tü einaseekat, wayuu eekai shi'nnaajuushin 
sütüma wayuu oo'ulaka eekai me'nnaajuuin. 
Oso'iraaitpa naa'in nütüma chi 
Maleiwakai süpüla nantüinjanain 
nümülatu'umüin. Sujutannakalaka 
joolu'u wane karalouktairua 
süchikimaajatkat 
süpüshua tü 
naa'inrapü'ükat na 
wayuukana kataiwa'aya 
no'u. 



Ajutannataalasü joo wane karalouktaya, tü kalu'ukot 
nanülia na wayuu ee'iranajaakana aa'in nütüma 
Maleiwa. Asakiijünüshii nütüma chi Maleiwakai 
wane'ewai nakua napüshua na ouktüshiikana 
soo'opünaa tü kasa naa'inrapü'ükat 
kataiwa'aya no'u, eekat achiki 
sulu'u tü karalouktakalüirua. 



Katateena naya nuulia Maleiwa sünain mülieenain 
süpüla ka'ikat süpüshua sa'aka tü sikikat, eere 
nojutünüin napüshua na wayuu nnojoliikana anülia  
sulu'u tü karalouktakat kalu'ukot nanülia na 
ee'iranajaakana aa'in nütüma.



Chi wayuu eekai kee'ireein naa'in kataa o'u 
waneepia, anakaja nünoujüle nünain Jesús süpüla 

eeinjachin nia nümaa masaloule süpüla ka'ikat 
süpüshua. “Jalaina”, müshi chi Naa'inkai Maleiwa. 



Maja'a aka nanüiki na anoujashiikana, na kanüliakana 
nu'wayuusein chi Anneetchonkai: “Jalaina”, müshii. 

Je na wayuu aapakana tü ashajünakat sulu'u tü 
karalouktakat, anakaja namüleya: “Jalaina”.



Anuu sukuaippa 
 saalii wayuu sainküin mmakat süpüshua 
nüpüla chi Maleiwakai: Naapüin chi 
    Nüchonkai waa'u, chi waneeshikai 
         Nüchoin. Niasa'a chi eekai 
               nünoujain nünain, 
          ee'iranajaweerü naa'in 
              nütüma Maleiwa. 



Nnojoleechi amüloulin süchikijee 
     ouktaa, eejeechi nümaa Maleiwa 
           süpüla ka'ikat süpüshua.



Roma 3:23
Che'ojaasü anajirawaa wamüin süka kaainjalain wayuu 
ütamüinre'eya nuulia Maleiwa je sükatalaain suulia tü 

kasa anasü nüchekakat süpüleerua. Je nnojotsü nücheküin 
chi Maleiwakai ayatüin wayuu katatüin nuulia.

Roma 6:23
Alu'ujasa chi wayuu ayatakai süchepchiain kaainjalaa, 

shiimüin ouktajachin nia saaliijee sümaa amülouleechin nia 
nuulia Maleiwa. Otta chi eekai sa'aniraain nukuaippa 

nümaa Cristo Jesús chi Wasenyotsekai, ee'iranajaweerü 
naa'in süpüla chainjachin nia nümaa Maleiwa waneepia.

Hebreokana 9:27
Maa aka wayuu süpüshua sünain wwatuainjatüin 

ouktüin sümaa süsouktüinjateerüin nümüin 
chi Maleiwakai süchikijee ouktaa,



Éfeso 2:8,9 
O'tte'ennüshii jia suulia jaainjala sükajee anamiain ma'i 
chi Maleiwakai jümüin je sükajee nükaaliijain jia süpüla 

jünoujainjanain nünain Cristo. Nnojoliishii jia 
o'tte'ennüin sünainjee aa'inraa kasa anasü, suulia 

ju'waata'alaain sulu'u jukuaippa jümüiwa.

Roma 10:9,10 
Anuu tü shikirajakat anain tü nüchikikat chi 

O'tte'erüikai: Müleka waküjale sümüin wayuu nüchiki 
Jesucristo sünain Wasenyotsein nia, sümaa wanoujain 
nünain süka süpüshua waa'in sünain süso'iraain naa'in 

nütüma Maleiwa süchikijee ouktaa, shiimüin sünain 
wo'tte'ennüin. Anajiraashii waya nümaa Maleiwa müleka 

wanoujüle nünain Cristo süka süpüshua waa'in. Je 
atüjaaneena aa'u waya sünain wo'tte'ennüin, süka 

waküjüin nüchiki Jesucristo sünain 
Wasenyotsein nia.



Juan 3:16,17 
Anuu sukuaippa saalii wayuu sainküin mmakat süpüshua 
nüpüla chi Maleiwakai: Naapüin chi Nüchonkai waa'u, 
chi waneeshikai Nüchoin. Niasa'a chi eekai nünoujain 

nünain, ee'iranajaweerü naa'in nütüma Maleiwa. 
Nnojoleechi amüloulin süchikijee ouktaa, eejeechi 
nümaa Maleiwa süpüla ka'ikat süpüshua. Nnojoishi 

nüjütüinshin chi Nüchonkai sa'akamüin wayuu süpüla 
süsalainjatüin saainjala nütüma sümaa nükatalüin shia 

nuulia, süpülajachi nu'tte'erüinjatüin shia suulia 
süsalaa saainjala. 



1 Juan 5:11-13 
Je nünüiki chi Maleiwakai sümüin wayuu süpüshua, müsü 

mayaa: “Sünainjee tü naa'inrakat chi Tachonkai 
ouktaiwa'aya saa'u jaainjala, tee'irateerü jaa'in süpüla 

eeinjanain jia tamaa waneepia”. Chi wayuu eekai 
wanaawajiraain naa'in nümaa chi Nüchonkai Maleiwa, 

nütüjaweerü aa'u sünain shiimüin shii'iranajaain naa'in. 
Alu'ujasa chi eekai nnojolüin wanaawajiraain naa'in 

nümaa chi Nüchonkai Maleiwa, anashi niyaawatüle saa'u 
sünain mee'iranajaainyülüin naa'in. Maleeichija nnojolin 

eein nümaa chi Maleiwakai. Jia anoujakana nünain 
Jesucristo sünain niain chi Nüchonkai Maleiwa, 

tashajüin jümüin tüü süpüla jütüjaainjatüin saa'u sünain 
shii'iranajaain jaa'in süpüla eeinjanain jia weinshi 

nümaa Maleiwa.



Juan 14; 2 Corinto 5; 
Alateetkat Mapeena 4, 21, 22

